[image: image1.jpg]


Udruženje građana „TENDER“    
web:www.tender.ba
Vladike Platona 3 
e-mail: info@tender.ba  
Banja Luka  
Kontakt osoba, tehnički sekretar:
Tel/fax. 051/218-442
Igor Vukajlović, dipl. ecc

Datum 20.10.2011.
Povodom donošenja novog ZJN

Razlozi koji opredjeljuju Udruženje građana „Tender“ da ne podrži predloženi Nacrt novog Zakona o javnim nabavkama kojeg je sačinila Agencija za javne nabavke

I

Zadržavanje u predloženom Nacrtu manjkavih i neadekvatnih rješenja iz aktuelnog Zakona koji omogućuju i dovode do korupcije pri provođenju javnih nabavki roba, usluga i radova u ugovornim organima u kojima su najodgovorniji istoj skloni, čime se obezbjeđuje godišnje prelijevanje u privatne džepove od 600 do 700 miliona KM.

Mogućnosti sa kojima se u ugovornim organima najčešće svjesno i sa namjerom manipuliše isključivo iz koruptivnih razloga a iste se bez suštinskih izmjena, dopuna i preciziranja ostavljaju u daljnjoj primjeni:

1. Kriteriji kvalifikacije ponuđača daju mogućnost prilagođavanja uslovima sa kojima raspolažu favorizovani ponuđači, što u startu onemogućuje učešće drugim ponuđačima koji su objektivno sposobni da uspješno izvršavaju ugovore za predmetne nabavke.
2. Podkriterije u okviru Kriterija za izbor ekonomski najpovoljnije ponude ugovorni organi nisu u obavezi da razrađuju na način da svaki ponuđač može da dobije maksimalan broj bodova, ukoliko ispoštuje uslove koji su naznačeni najprihvatljivijim za ugovorni organ, a što omogućuje razliku u ukupnim vrijednostima ponuda veću i od 30%.

3. Mogućnost nuđenja u ponudama “neprirodno niskih cijena” koje u pravilu ugovorni organi tolerišu ukoliko su unaprijed uspostavili “dil” sa favorizovanim ponuđačem, a Kancelarija/Ured za razmatranje žalbi se za to od sredine 2007. godine ne smatra nadležnim, nepoštujući dosljedno, kao drugostepeni državni kontrolni organ, stav Suda BiH o obaveznoj primjeni člana 233. ZUP-a BiH. Navedena, najčešća koruptivna mahinacija je isključivo posljedica niza manipulacija u okviru robnih specifikacija u kojima se navode robne stavke koje ugovorni organi uopšte ne nabavljaju ili nabavljaju u znatno manjim količinama od navedenih, odnosno pri realizacijama ugovora omogućavaju dobavljačima isporuke roba u manjim jedinicama mjere, dimenzijama, traženom kvalitetu i slično. Monitorinzima u ugovornim organima je utvrđeno da se razlika u visinama ponuđenih cijena za pojedine robe u odnosu na proizvođačke ili najniže tržišne kreće i do 80%, a iste isključivo služe za obezbjeđenje najniže cijene ukupne ponude. 

4. Mogućnost da ugovorni organi u tenderskoj dokumentaciji predvide odredbu o varijabilnoj cijeni (cjenovna formula) i iste unesu u ugovore, mnogi ugovorni organi u “dilu” sa dobavljačima zloupotrebljavaju i putem „aneksa ugovora“ podižu enormno cijene, utvrđeno čak i za 360% za pojedine robe, iako zato nema osnova, dakle isključivo iz koruptivnih razloga.

5. Zadržavanje podignutih novčanih cenzusa od 50.000 KM za robe i usluge i 80.000 KM za izvođenje radova kod provođenja postupaka Konkurentskog zahtjeva za dostavljanje ponuda bez obaveznog javnog oglašavanja i u Sl. glasniku BiH, ostavlja i dalje značajnu mogućnost za manipulacije putem samo 3 dostavljene ponude i predviđenim objavljivanjem samo na web stranici javnih nabavki. Navedeno, tim više, jer za isto nije predviđena novčana kazna u okviru prekršajnih odredbi, pa će se u mnogim ugovornim organima nastaviti uobičajna praksa provođenja nabavki u “četiri oka” uz formalno pribavljene još dvije ponude u mnogim ugovornim organima.

II

Nove odredbe u predloženom Nacrtu koje će neminovno omogućiti dodatni rast korupcije za 200 miliona KM
Od predloženih novih rješenja ukazaćemo samo na neka najkoruptivnija koja će omogućiti dodatno povećanje korupcije u ugovornim organima:

1. Pregovaračke postupake bez objave obavještenja, moći će da provede svaki ugovorni organ koji to poželi, a moguće manipulacije u okviru istog su izuzetno velike. Na primjer za dodatne nabavke roba i usluga predviđena je mogućnost nabavke čak do 50%, a za radove 30%, u odnosu na vrijednosti osnovnog ugovora. Navedeni raspon ostavlja mogućnost dogovaranja oko cijena za robe koje ugovorni organ namjerno nije stavio u robnu specifikaciju pri oglašavanju nabavke. Napominjemo, u Zakonu Republike Hrvatske takva mogućnost za dodatne nabavke roba nije predviđena, dok je za usluge omogućena do 25%, kao i u Zakonu Republike Srbije za robe i usluge.

2. Kompetativni dijalog, predviđen za složenije javne nabavke, u uslovima kada ugovorni organ ne može da navede: tehničke specifikacije kojima može zadovoljiti svoje potrebe kao i pravne i finansijske uslove predmetne nabavke, imajući u vidu dosadašnju destruktivnu praksu u ponašanju mnogih ugovornih organa, provodiće se i za manje složene nabavke, jer se za isti ne predviđa obaveza oglašavanja u Službenom glasniku, već će se to činiti putem poziva za dostavu ponuda kandidatima svakako po vlastitom izboru. To će zbog netransparentnosti neminovno ostaviti veliku mogućnost manipulacije kod odabira najpovoljnijeg kandidata, a samim time i za koruptivna pošanja.

3. Poništavanje postupka javne nabavke zbog “ćutanja ugovornog organa” i odbijanja istog da izvrši nalog URŽ/KRŽ u pogledu dostave tražene dokumentacije po žalbi ponuđača, mnogi ugovorni organi će obilato koristiti, kada ne mogu da izvše protežiranje favorizovanog ponuđača. Nažalost za navedena, gotovo drska ponašanja za najodgovornije u ugovornim organima nije predviđena novčana kazna niti mogućnost pokretanja prekršajnog postupka. Postoje opravdane indicije da će se to predstavljati osnov i za provođenje Pregovaračkih postupaka bez objave.
4. Izostavljanje u Nacrtu mogućnosti URŽ/KRŽ-u da podnosi i krivične prijave kod težih povreda odredbi Zakona, u značajnoj mjeri će ohrabrivati pojedince u ugovornim organima da se bave koruptivnim radnjama.
5. Davanje mogućnosti Vijeću/Savjetu ministara BiH da podzakonskim aktom reguliše osnivanje centralnog nabavnog organa, predstavlja objektivno izuzetnu opasnost od zloupotrebe naročito Kriterija kvalifikacje ponuđača, što je, prije svega interes koruptivnog lobija krupnog privatnog kapitala, jer će visine cijena faktički biti dogovorene, a time i javna finansijska sredstva nezaštićena. To bi u ovo vrijeme ekonomske krize, pored dodatne pljačke sredstava poreskih obveznika i građana, značajnije uticalo  na egzistenciju pa i opstanak mnogih malih i srednjih preduzeća, pa je za očekivati da će bezobzirni koruptivni lobi u svojoj namjeri od strane delegata biti osujećen.
III

Rješenjima UG Tender, u novom Zakonu sa jasnim, konkretnim i efikasnim mehanizmima,  obezbijedila bi se veća transparentnost, efikasnost i racionalnije trošenje sredstava u svakom ugovornom organu i time mogućnosti godišnje uštede u javnim nabavkama veće od 400 miliona KM.

Od brojnih mjera, koje je nužno ugraditi u odredbe novog ZJN-a, jer bi iste u preventivnom smislu djelovale antikoruptivno, napominjemo najbitnije:

1. Tendersku dokumentaciju učiniti besplatnom za zainteresovane ponuđače.
2. U Pregovaračkom postupku bez objave obavještenja, smanjiti procente za dodatne nabavke roba i usluga na 10%, a radova na 20%, kao i vrijeme zaključivanja ugovora na jednu godinu odnosno do isteka potpisanog ugovora za izvođenje radova, umjesto predviđene mogućnosti od 3 godine.
3. Odložiti primjenu Kompetativnog dijaloga iz predloženog Nacrta do ulaska BiH u Evropsku uniju.
4. Provođenje javne nabavke putem Otvorenog i Ograničenog postupka i Konkurentskog zahtjeva sa objavom obavještenja na osnovu jedne prihvatljive ponude, omogućiti samo ako se predmetna nabavka dijeli na LOT-ove
 po robnim stavkama ili srodnim robama i potpisuje ugovor sa svim dobavljačima koji ponude najniže cijene tehnički zadovoljavajuće robe na osnovu predhodno zaključenog Okvirnog sporazuma.
5. Nakon donesene odluke o izboru najpovoljnijeg ponuđača obezbijediti obavezan uvid u dokumentaciju zainteresovanom ponuđaču, najkasnije u roku od 48 sati po upućenom zahtjevu  ugovornom organu.
6. Smanjiti novčane cenzuse za provođenje javnih nabavki putem Konkurentskih zahtjeva za robe i usluge na 20.000 KM, a izvođenje radova na 30.000 KM uz obavezno dodatno obavještenje, pored web stranice javnih nabavki i u Službenom glasniku BiH.
7. Odredbu o minimalnim uslovima kod primjene Kriterija kvalifikacije ponuđača treba precizirati da sadrži dokument o registraciji ponuđača za obavljanje predmetnih djelatnosti, maksimalno dva uspješno realizovana ugovora u posljednje dvije godine ukoliko je ponuđač postojao, s tim da visina vrijednosti istih ne smije biti ograničavajuća za učešće, kao i obavezno dostavljanje garancija za uspješno izvršenje ugovora.
8. Podkriteriji Kriterija za izbor ekonomski najpovoljnije ponude moraju da budu razrađeni kako bi svaki ponuđač mogao unaprijed da zna koje sve uslove mora da obezbijedi da bi njegova ponuda mogla dobiti maksimalan broj bodova.

9. Rješenje za nuđenje „neprirodno niskih cijena“ sadržano je u obavezivanju ugovornog organa da dosljedno izvrši provjere navoda iz žalbe ponuđača, zahtijevajući od najpovoljnijeg ponuđača da pismeno obrazloži opravdanost ponuđenih cijena, dostavom proizvođačke kalkulacije, odnosno fakture ili ponude od drugog pravnog subjekta. Ukoliko je najpovoljniji ponuđač ponudio cijene koje su ispod proizvođačkih ili najpovoljnijih na tržištu, takva ponuda obavezno mora biti odbačena.

10. Princip podjele predmetne nabavke na LOT-ove po robnim stavkama je nužan i iz razloga da se ukupna predmetna nabavka ne veže samo za jednu robnu stavku sa kojom raspolaže isključivo protežirani ponuđač, koji to redovno koristi za enormno dizanje cijena za sve ostale robe u ponudi.

11. Uvođenje Licenciranog službenika za javne nabavke u ugovornom organu je nužno iz razloga, prije svega uspješnijeg planiranja javnih nabavki, sačinjavanja kvalitetnije tenderske dokumentacije, efikasnijeg provođenja postupaka nabavki, kao i realizacije potpisanih ugovora. Vezivanjem licence za uspješno provođenje javnih nabavki obezbijedilo bi, pored ostalog viši nivo ukupne odgovornosti u svakom ugovornom organu, pri trošenju sredstava u javnim nabavkama.

12. Obavezati Agenciju za javne nabavke da dosljedno provodi monitoringe nad Obavještenjima o nabavkama ugovornih organa u Sl. glasniku BiH i blagovremeno zahtijeva od ugovornih organa da otklone nezakonite radnje uz pribavljanje o tome povratne informacije, kao i pokretanje eventualne mjere odgovornosti.

13. Utvrditi obavezu URŽ/KRŽ-u da pored prekršajnih podnosi i krivične prijave, kao što je to i u sadašnjem Zakonu, protiv odgovornih u ugovornim organima i ponuđačima koji počine teže povrede odredbi ZJN-a.

14. Proširiti vidove odgovornosti za ugovorne organe i ponuđače i odgovorna lica u istima koji ne poštuju odredbe Zakona, kao i visine novčanih kazni, kako je to predviđeno u Nacrtu sa dodatno predloženim Amandmanima Udruženja „Tender“
. Polazeći od iskustava susjednih i drugih zemalja u tranziciji, Udruženje predlaže da se novčane kazne u odnosu na predložene povećaju za 10 puta, pa bi naveća kazna iznosila 150.000 KM, dok na primjer u Republici Hrvatskoj najveća kazna iznosi 270.000 KM. 
15. U prekršajnim odredbama novog Zakona riječ „može“ mora da bude zamjenjena riječju „obavezno“. Navedeno iz razloga, što je i u sadašnjem Zakonu riječ „može“ faktički značila: neizricanje novčanih kazni, ne pokretanje prekršajnih i krivičnih postupaka, niti obeštećenje ponuđača i kao takva je krajnje koruptivna i neučinkovita. 
*
*
*
Dati pregled najkarakterističnijih neprimjerenih rješenja u aktuelnom kao i u predloženom Nacrtu novog Zakona, uz zadržavanje sadašnjeg pretolerantnog, pa i nezakonitog ponašanja i postupanja Agencije, URŽ/KRŽ i Suda BiH, prema nepoštivaocima odredbi Zakona, omogućiće neminovno povećano učešće korupcije u javnim nabavkama i do 30% od ukupne visine sredstava namjenjenih javnim nabavkama ili skoro milijardu KM na godišnjem nivou. Navedeni porast korupcije bio bi rekordan u odnosu na druge tranzicijske zemlje iz okruženja, pa i šire i u ovo vrijeme naglašeno prisutne ekonomske krize i teškog egzistencionalnog preživljavanja većine građana, nikako ne bi smjelo da bude prihvatljivo opredjeljenje najodgovornijih u vlasti. Inače, po procjeni stručne javnosti, tim sredstvima za jedan četvorogodišnji mandat bi se mogao: izgraditi autoput od Mostara preko Sarajeva do Banjaluke ili pak obezbijediti kontinuirano besplatno finansiranje osnovnog, srednjeg i visokog obrazovanja, odnosno godišnje izgraditi više od 7.000 stanova za mlade bračne parove ili povećati mjesečna primanja svakom penzioneru znatno više od 100 KM.

U kojoj mjeri će delegati u Parlamentarnoj skupštini pri raspravi i donošenju novog Zakona, odlučno i odgovorno stati u zaštitu interesa poreskih obveznika i građana, ostaje da se vidi. Sama činjenica da je predloženi Nacrt usklađen sa Direktivama Evropske unije u oblasti javnih nabavki, kao što je u vrijeme donošenja bio i sadašnji Zakon, ne predstavlja nikakvu garanciju za efikasnu i odgovornu primjenu i racionalan domaćinski odnos prema trošenju javnih sredstava. Svi smo svjesni spoznaje da ključne institucije, konkretno Agencija i Ured, kao i mnoge druge nemaju potreban dignitet, samostalnost i profesionalnost u radu i da se samo istinskim opredjeljenjem i odlučnošću najodgovornijih faktora u ovoj državi može obezbijediti njihov zakonit pristup i ukupno odgovorniji odnos prema utvrđenim obavezama, a time i otpočinjanje procesa bržeg osposobljavanja i jačanja pravne države. Svakako značajnu osnovu delegatima pri odlučivanju kod donošenja zaista potrebnog kvalitetnog i uspješnog antikoruptivnog Zakona, poslužiće i konkretni Amandmani UG Tendera. Nevladin sektor, a naročito UG Tender navedenim transparentnim i stručno utemeljenim pristupom je, nadamo se, dalo značajan društveni doprinos i isto će sve daljne aktivnosti vezano za donošenje novog Zakona pratiti svakako budno i sa posebnim interesovanjem, tim više jer je Projektom u obavezi da o tome potpunije informiše javnost u BiH.

Analitičko-istraživački tim
Udruženja građana „Tender“ 

� Pozitivno iskustvo u primjeni navedenog principa, koji je obezbijedio značajnije novčane uštede u najvećim ugovornim organima u BiH, donošenjem “Uputstva o načinu objavljivanja obavještenja u postupcima javnih nabavki” od strane Agencije za javne nabavke, koje se primjenjuje septembra mjeseca ove godine, u kome je predviđena obaveza popunjavanja Aneksa za sve LOT-ove i objavljivanje u Sl. glasniku BiH, zbog previsoke cijene oglašavanja odrazila se krajnje negativno na sve veće ugovorne organe. Konkretno, u značajnijim ugovornim organima, naročito u zdravstvu, koji nabavljaju veći broj raznovrsnih lijekova, podjela predmetne nabavke na LOT-ove godišnje bi svaki mogla da košta i do 100.000 KM. Oglašavanje sadržaja pojedinih LOT-ova u okviru Aneksa koji se inače u 90% sadržaja ponavljaju  je krajnje neracionalan i besmislen birokratski pristup koji bi zbog godišnjeg porasta cijena i do 15 puta mogao opretjeliti mnoge ugovorne organe da provode nabavke bez podjele na LOT-ove po robnim stavkama, što bi objektivno obezbijedilo značajan prostor za manipulacije i zloupotrebe na koruptivnim osnovama.


� Amandmani UG Tender i Nacrt ZJN-a mogu se pogledati na web stranici Udruženja www.tender.ba.

